
					ఈ పుట అచ్చుదిద్దబడ్డది




	గీ.	
ననిన నట్లకాక యనుచుఁ గపోతంబు, లద్భుతంబు గాఁగ నాకసమున

కడరి వలను గొనుచు నరిగెఁ గ్రవ్యాదుండు, దుఃఖితుండు విస్మితుండు నగుచు.

	వ.	
తనలో నిట్లని విచారించె.

	చ.	
వలఁ బడి చిక్కుటొండె వల వ్రచ్చుకపోవుటయొండెఁ గాక ప

క్షులు వల గొంచు భారమునకుం దలఁ కొందక యంబరంబునన్

గలఁగక పాఱు టిట్లు వెనుకం గనుఁగొన్నది లేదు చిత్ర మీ

పులుఁగులు నేల వ్రాలఁ గని పోయి హరించెద నంచుఁ జూడఁగన్.

	వ.	
ఆసమయంబున శాల్మలీవృక్షగతం బగువాయసం బధికక్షుత్పిపాసాపరవశంబై

యుండియు నయ్యాశ్చర్యంబు చూచువేడుక నాకపోతంబుల వెనుకం బఱచు

లుబ్ధకుండునుఁ గపోతంబులచెంత భూతలగతుండై యతిత్వరితగమనం

బునం బఱచి యవియు దృష్టిగోచరంబులు గాక దూరం బరిగిన నిట్టూర్పు నిగిడిం

చుచు నిజనివాసంబునకుం జనియె నట చని చని చిత్రగ్రీవుం డనుచరవర్గంబున

కిట్లనియె.

	క.	
నాచెలికాఁడు హిరణ్యకుఁ, డీచేరువ నుండు నెపుడు నిటఁ దా మనపైఁ

దోఁచినదుర్దశ మాన్సన్, జూచు నతఁడు నన్నుఁ దెలియఁ జూచినమాత్రన్.

	వ.	
అనఁ గపోతంబు లట్లకాక యని హిరణ్యకుం డనుమూషికంబుబిలంబు గదియ

డిగ్గినఁ జిత్రగ్రీవుండు తనవదనంబు బిలద్వారంబునం జొనిపి హిరణ్యకా నేను

నీసఖుఁడఁ జిత్రగ్రీవుండ న న్నెఱుంగవలయు ననినఁ దద్వచనంబు లాకర్ణించి

సంభ్రమంబున బిలంబు వెడలి పరిగతుం డగు చెలికాని నత్యాదరంబునఁ గౌఁగి

లించుకొని దుఃఖితుం డై యిట్లనియె.

	క.	
మిగుల వివేకివి నీకుం, దగ నెగ్గులు చేసెనే విధాతృం డనినన్

నగుచును జిత్రగ్రీవుఁడు, తగునే యెఱిఁగియును నడుగఁ దత్వజ్ఞనిధీ.

	వ.	
ఎఱింగియు న న్నడిగితివి గాన విను మని యిట్లనియె.

	ఉ.	
ఎచ్చట నేనిమి త్తమున నేపని యెవ్వనివంక నెప్పు డౌ

నచ్చట నానిమిత్తమున నాపని యాతనివంక నప్పుడౌ

నచ్చుగ మర్త్యకోటికి శుభాశుభనిర్మితకర్మజాలముల్

దెచ్చి విధాత కాలముంగతిం గదియించుఁ దలంక నేటికిన్.

	వ.	
అనిన విని హిరణ్యకుండు విచారింపక పలికితిం గాని నీ చెప్పినట్ల యగుం దప్ప దని

యిట్లనియె.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 17 మార్చి 2023న 02:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

